
Şanxay Əməkdaşlıq Təşkilatı 
(ŞƏT) Səmərqənddə keçirilən 
növbəti sammitindəki çıxışında 
Prezident İlham Əliyev görüş 
iştirakçılarına Azərbaycanın 
tranzit-nəqliyyat potensialı barədə 
məlumat verdi. Dövlət başçımız 
çıxışında bildirdi ki, 2020-ci ilin 
sonunda Qarabağ münaqişəsinin 
həlli regionda nəqliyyat-
kommunikasiya layihələrinin 
inkişafı üçün yeni imkanlar ya-
ratmışdır. Azərbaycan Prezidenti 
çıxışında Zəngəzur dəhlizinə 
toxundu və dəhlizin fəaliyyətə 
başlanmasının hamı üçün faydalar 
gətirəcəyini vurğuladı: “2020-ci ilin 
sonunda Qarabağ münaqişəsinin 
həlli regionumuzda nəqliyyat-
kommunikasiya layihələrinin inki-
şafı üçün yeni imkanlar yaradıb. 
Zəngəzur dəhlizi açıldıqdan sonra 
bu, region ölkələrinin nəqliyyat 
imkanlarını daha da artıracaq 
və marşrut boyu yerləşən bütün 
ölkələr üçün faydalı olacaqdır”. 

Xüsusilə qeyd etmək lazım-
dır ki, dövlət başçımız qlobal 
böhran, qlobal inflyasiya və 
təchizat zəncirlərinin pozulması 
kontekstində nəqliyyat əlaqələri 
məsələsinin son dərəcə aktual-
lıq kəsb etdiyi dövrdə Zəngəzur 
dəhlizinin fəaliyyətə başlamasının 
zəruriliyini diqqətə çatdırır. Təbii 
ki, bu gün xarici tədarüklərini 
şaxələndirməyə çalışan, yeni 
bazarlar axtaran, eləcə də 
Şimal və Cənub, Qərb və Şərq 
istiqamətlərində malların tranziti 
üçün infrastruktur imkanlarını təklif 
edən Azərbaycan üçün də bu 
məsələ vacibdir. 

Zəngəzur dəhlizinin açılması 
iqtisadiyyatı Qərb sanksiyaları-

nın təzyiqi altında olan Rusiya-
nın özü üçün xüsusi əhəmiyyət 
kəsb edir. Belə şəraitdə şimal 
qonşumuz alternativ tranzit-
nəqliyyat dəhlizlərdən yarar-
lanmağı düşünür. Xatırladaq 
ki, Rusiya Prezidenti Vladimir 
Putin ötən ay keçirilən Sankt-
Peterburq Beynəlxalq İqtisadi 
Forumunda demişdi ki, Rusiya 
logistik problemləri həll etmək 
və şirkətlərə kömək etmək üçün 
nəqliyyat dəhlizlərinin inkişafını 
formalaşdırır. Bununla yanaşı, 
Rusiya lideri qeyd etmişdi ki, o, 
yaxın gələcəkdə Şimal-Cənub 
Beynəlxalq Nəqliyyat Dəhlizi üzrə 
yükdaşımaların həcminin artma-
sına ümid edir. Rusiya liderinin 
fikrincə, bu, Yaxın Şərq və Cənubi 
Asiya ilə sabit rabitə kanalları-
nı təmin edəcək. Bu şəraitdə 
Zəngəzur dəhlizi məsələsi aktu-
allaşır. Belə ki, bu, rəsmi Bakıya 
təkcə Zəngəzur dəhlizi üzrə 
mallarını Naxçıvanla həmsərhəd 
olan Türkiyəyə çatdırmağa imkan 
verməyəcək, həm də mallarını 
Aralıq dənizi limanlarına gətirmək 
istəyən başqa ölkələrə də yeni 
imkanlar yaradacaq. Bunlara 
Orta Asiya ölkələri və Rusiya da 
daxildir. 

Dəhliz, həmçinin Türkiyə və 
digər dövlətlərin mallarının Xəzər 
dənizi vasitəsilə Qafqaza, Rusiya-
ya və Asiya ölkələrinə vaxtında və 
təhlükəsiz şəraitdə çatdırılmasına 
imkan verəcək. Eyni zamanda, 
Zəngəzur dəhlizi, həm də tarixi 
İpək Yolunun canlandırılması, 
Çinin “Bir kəmər ̶ bir yol” layihəsi, 
regional əməkdaşlıq və ticarətin in-
kişafı baxımından həyati əhəmiyyət 
kəsb edir. Xüsusilə qeyd etmək 
lazımdır ki, bu məsələdə Rusiya-
nın, Türkiyənin və Azərbaycanın 
da maraqları kəsişir. Dəhliz 

vasitəsilə Rusiya Ermənistan, İran 
və Türkiyə ilə əlaqələrini daha da 
gücləndirə bilər. Dəhlizin açıl-
ması ilə Ermənistan Azərbaycan 
vasitəsilə də Rusiya ilə ticarət edə 
bilər. Yəni Türkiyə və Azərbaycanla 
münasibətləri normallaşdırmaqla 
Ermənistan təcriddən çıxa və regi-
onda rifah prosesinin bir hissəsinə 
çevrilə bilər.

Xatırladaq ki, İkinci Qarabağ 
müharibəsinin nəticələrindən 
sonra Rusiyanın vasitəçiliyi ilə 
Azərbaycan və Ermənistan 
liderləri səviyyəsində Zəngəzur 
dəhlizinin açılmasını ayrı-
ca bənd kimi nəzərdə tutan 
üçtərəfli Bəyanat imzalan-
mışdır. Bəyanatda Zəngəzur 
dəhlizinin açılması Ermənistanın 
öhdəliklərindən biri kimi təsbit edil-
mişdir. Sözdə Ermənistan bunu 

qəbul edir, amma əməldə prosesi 
gecikdirir. Azərbaycan müharibədə 
qalib tərəf kimi əməkdaşlıq, sülh 
üçün konkret təşəbbüs və təkliflər 
irəli sürmüş, Ermənistanla ölkəmiz 
arasında düşmənçilik səhifəsini 
döndərmək, regional əməkdaşlıq 
və əməkdaşlığı inkişaf etdirmək 
üçün əməli addımlar atmağa hazır 
olduğunu bəyan etmişdir. 

Bu formatda əməkdaşlıq 
regionda sabitlik və tərəqqi üçün 
fundamental əhəmiyyət kəsb 
edir və bu, Cənubi Qafqazda 
ən çox Ermənistana lazımdır. 

Çünki indiyədək Ermənistanla 
əməkdaşlıq etməsə də, 
Azərbaycan inkişaf göstəricilərinə 
görə regionun lider ölkəsidir və 
əldə etdiyi nailiyyətlərlə bu statusu 
daha da möhkəmləndirmiş, çox-
saylı transmilli layihələr həyata ke-
çirmişdir. Buna görə də, əminliklə 
demək olar ki, Azərbaycan və 
Türkiyə ilə əməkdaşlıq etmədən 
Ermənistan sabit və davamlı inki-
şaf edə bilməyəcək. Bu mənada 
Azərbaycanın müharibədən sonra-
kı dövrdə sülh və münasibətlərin 
inkişafı ilə bağlı təklifləri də 
Ermənistanın xilas yolu kimi 
qiymətləndirilə bilər.

Əlbəttə, bütün bunlar 
Ermənistan cəmiyyətinə və man-
dat verdiyi hakimiyyət orqanlarına 
yaxşı məlumdur. Buna baxmaya-
raq, bu ölkə regional inteqrasiya 

reallıqlarını qəbul etmək, yeni 
iqtisadi əlaqələr qurmaq, nəqliyyat 
dəhlizləri açmaq əvəzinə hələ də 
köhnə vərdişinə sadiq qalır və 
“inkar sindromu”na riayət etməyə 
üstünlük verir. Bunu, yuxarıda 
qeyd etdiyimiz kimi, Zəngəzur 
dəhlizi kontekstində də görmək 
olar. Zəngəzur dəhlizinin ya-
radılması Azərbaycan, Rusiya 
və Ermənistan liderlərinin 10 
noyabr 2020-ci il tarixli üçtərəfli 
Bəyanatında öz əksini tapmışdır. 

Bundan əlavə, 2021-ci il 
yanvarın 11-də imzalanmış 

üçtərəfli Bəyanatda da Zəngəzur 
dəhlizinin açılması və istismara 
verilməsi də nəzərdə tutulmuşdur. 
Ancaq Ermənistanın baş naziri Ni-
kol Paşinyan Zəngəzur dəhlizi ilə 
bağlı absurd bəyanatlar verməklə 
məşğuldur. Hətta, Azərbaycanın 
sülh gündəliyini pozmaq niyyətini 
güdən rəsmi İrəvan sentyab-
rın 12-dən 13-ə keçən gecə 
Azərbaycanla sərhəddə hərbi 
təxribata əl ataraq, özünü 
“təcavüzün” qurbanı kimi qələmə 
verməyə çalışdı. 

Ancaq Ermənistan nəzərə 
almalıdır ki, Azərbaycan sü-
veren ərazisində hər hansı bir 
təxrübata yol verməyəcək və 
bütün dünya rəsmi Bakının 
sözünün üstündə dayandığını 
bir daha müşahidə etdi. Bundan 
başqa, ermənilər anlamalıdırlar 

ki, 10 noyabr Bəyanatına uy-
ğun olaraq, Azərbaycan Laçın 
dəhlizi vasitəsilə Ermənistanla 
Qarabağ erməniləri arasın-
da maneəsiz əlaqənin təmin 
edilməsinə şərait yaratmışdır. 
İndi Ermənistan Zəngəzur dəhlizi 
ilə bağlı üzərinə götürdüyü 
öhdəlikləri müəyyən olunmuş 
qaydada yerinə yetirməsə, 
Azərbaycan Laçın dəhlizini bağ-
lamaq məcburiyyətində qalacaq. 
Azərbaycan dəhlizlərlə bağlı belə 
balanssızlığa dözmək niyyətində 
deyil. 

Ən əsası, rəsmi İrəvan 
bilməlidir ki, Zəngəzur dəhlizinin 
tezliklə açılması həm də regionda 
sülhün etibarlılığı üçün funda-
mental amillərdən biri sayılır. 
Prezident İlham Əliyev ŞƏT-dəki 
çıxışında bununla bağlı bildir-
di ki, Azərbaycan Ermənistana 
ölkələrin bir-birinin suverenliyinin 
və ərazi bütövlüyünün qarşılıq-
lı tanınmasına əsaslanan sülh 
müqaviləsi üçün beş əsas prinsip 
təqdim etmişdir: “İndi biz ilkin 
şərtlər və süni ləngimələr olmadan 
sülh sazişi layihəsi üzərində işə 
başlamalıyıq”.

Prezident İlham Əliyev çı-
xışında təəssüflə xatırlatdı ki, 
sentyabrın 13-də Ermənistan 
Azərbaycanla dövlət sərhədində 
genişmiqyaslı hərbi təxribat 
törətmişdir. Dövlət başçımız 
Azərbaycan Silahlı Qüvvələrinin 
bu təxribatın qarşısını qətiyyətlə 
aldığını da iştirakçıların nəzərə 
çatdırdı. Prezident İlham Əliyev 
birmənalı şəkildə bildirdi ki, 
Ermənistanın bu təxribatı iki 
ölkə arasında normallaşdırma 
prosesinə böyük bir zərbədir və 
13 sentyabr təxribatının bütün 
məsuliyyəti Ermənistanın hərbi-
siyasi rəhbərliyinin üzərinə düşür. 

Beləliklə, dövlət başçımız ən 
yüksək səviyyədə Ermənistanın 
destruktiv addımları barədə 
bir daha məlumat verdi, 
Zəngəzur dəhlizinin açılma-
sının ləngidilməsinin, eləcə 
də Azərbaycan–Emənistan 
münasibətlərinin normallaşması 
prosesinin yubanmasının ar-
xasında rəsmi İrəvanın dayan-
ması barədə xəbərdarlıq etdi. 
Azərbaycanın yanaşması ondan 

ibarətdir ki, Zəngəzur dəhlizinin 
açılması ilə bağlı öhdəliklərin 
yerinə yetirilməsi regionda sülh və 
əmin-amanlığın bərqərar olma-
sı üçün əsasdır və rəsmi Bakı 
bu istiqamətdə israrla fəaliyyət 
göstərəcək. 

Zəngəzur dəhlizinin açılması 
güc mərkəzlərinin də tələbidir. 
Çünki bu yeni kommunikasiya 
təkcə Cənubi Qafqazda deyil, 
bütün Avrasiya ölkələri üçün 
əhəmiyyət kəsb edir. Buna görə 
də, Ermənistanın Zəngəzur 
dəhlizinə müqavimət göstərmək 
cəhdlərinin heç bir perspektivi 
yoxdur və Azərbaycanın sonda 
məqsədinə çatacağı hamıya 
məlumdur.

Eyni zamanda, bölgədə sülhün 
əsas sütunlarından biri olan 
Zəngəzur dəhlizi, həm də region 
dövlətləri arasında iqtisadi-ticarət 
əlaqələrinin inkişafında, eləcə 
də Ermənistanın özünün demək 
olar ki, davam edən 30 illik təcrid 
vəziyyətindən çıxarılmasında 
mühüm rol oynayacaq. Çünki 
Zəngəzurdan keçən nəqliyyat, 
kommunikasiya və infrastruktur 
layihələri təkcə bütün türk 
dünyasını birləşdirməyəcək, 
həm də Ermənistan üçün əlavə 
imkanlar yaradacaq. Bu, ağır 
sosial-iqtisadi vəziyyətdə olan 
Ermənistan üçün son dərəcə 
vacibdir. Odur ki, Ermənistan 
maneələr yaratmaq əvəzinə, 
Zəngəzur dəhlizinin tezliklə 
istifadəyə verilməsində daha çox 
maraqlı tərəf olmalıdır. 

Ermənistan nəzərə almalıdır 
ki, Azərbaycan dəfələrlə 
düşmənçiliyə son qoymağa 
hazır olduğunu bəyan etmiş 
və bütün qonşu dövlətlərin 
iştirakı ilə regionda inkişafın və 
əməkdaşlığın təmin olunduğu 
reallığı qəbul etməyə çağırır. 
Bu kontekstdə Azərbaycan 
regionda bütün iqtisadi və 
nəqliyyat kommunikasiyalarının 
açılması üçün əməli addımlar atır. 
Bunu Ermənistanda da düzgün 
qiymətləndirmək, əməkdaşlıq 
üçün adekvat addımlar atmaq 
lazımdır. Əks halda, Ermənistan 
ən çox uduzan tərəfə çevriləcək. 

Səbuhi MƏMMƏDOV,  
“Xalq qəzeti”

İkinci Qarabağ müharibəsində Azərbaycanın tarixi 
qələbəsi Cənubi Qafqaz regionunun geosiyasi və geoiqtisadi 
mənzərəsini kökündən dəyişdirdi. Eyni zamanda, burada 
yeni əməkdaşlıq üçün əlverişli zəmin yaratdı. Xüsusilə, 
Azərbaycanın müharibədə qalib gələn tərəf kimi əməkdaşlıq, 
sülh üçün konkret təşəbbüslər və təkliflər irəli sürməsi, 
regional inkişafın təmin edilməsi üçün əməli addımlar 
atmağa hazır olduğunu bəyan etməsi beynəlxalq ictimaiyyət 
tərəfindən böyük maraqla qarşılanır. Əsasən də tranzit-
nəqliyyat potensialının inkişafına dair rəsmi Bakının 
təkliflərini bütün ölkələr yüksək qiymətləndirir, qitələrarası 
yükdaşımalara xidmət edəcək dəhlizlərin fəaliyyətə 
başlamasını alqışlayırlar.

Zəngəzur dəhlizinin açılması ilə Ermənistan 
da tərəqqi yoluna qədəm qoya bilər

Beynəlxalq səviyyədə “zirək canfəşanlıq” da 
Azərbaycanın haqlı mövqeyini sarsıda bilmədi

Əsl həqiqət budur ki, Ermənistan 
tərəfi özü sərhəd boyunca genişmiqyas-
lı hərbi təxribat törədərək, ordumuzun 
bölmələrini intensiv atəşə tutub, yolları 
minalayıb, çoxsaylı itkilərə səbəb olub. 
TŞ-nin sədri qismində Fransa Prezidenti 
isə yaydığı məlumatda əlavə edib ki, o, 
tərəflər arasında atəşkəsin əldə olunma-
sına çalışır. Əlbəttə, iki ölkə arasında baş 
verən gərginliyin beynəlxalq ictimaiyyətin 
narahatlığına səbəb olması təqdirəlayiq 
haldır, amma sırf obyektiv amillərə 
söykənsə. İstər-istəməz sual yaranır: Bəs, 
BMT Təhlükəsizlik Şurası 30 illik erməni 
işğalı zamanı nə üçün münaqişəyə belə 
operativ reaksiya verməmiş, buna görə 
də ayaqları yer alan işğalçıların Qarabağı 
viran etməsinə rəvac vermişdir? 

“Fəal sülhpərvər” Makron yalnız 
ermənilərə qahmar çıxaraq, məsələni 
TŞ-nin gündəliyinə saldıqdan sonra 
Azərbaycan Prezidenti İlham Əliyevə 
zəng edib və sərhəd insidentləri ilə bağlı 
narahatlığını bildirib. Əlbəttə, onun bu 
canfəşanlığı daha bir ermənipərəst ya-
naşma nümunəsidir və hansı məqsədlərə 
xidmət etdiyi aydındır. Buna görə də 

dövlətimizin başçısı telefon danışığı 
zamanı bu genişmiqyaslı təxribatlara 
görə məsuliyyətin bilavasitə Ermənistanın 
siyasi-hərbi rəhbərliyinin üzərinə düşdü-
yünü və Azərbaycan tərəfindən cavab 
tədbirlərinin görüldüyünü diqqətə çat-
dırıb. Cənab İlham Əliyev Fransanın 
təşəbbüsü ilə BMT Təhlükəsizlik Şurası-
nın gündəliyinə Ermənistanla Azərbaycan 
arasında sərhəddə yaranmış gərginlik 
məsələsinin çıxarılmasına toxunaraq, 
bu müstəvidə müzakirələrin obyektiv 
əsaslarla aparılmasının vacibliyini vurğu-
layıb. 

Makron da, BMT TŞ rəhbərliyi də 
bilməmiş deyillər ki, qarşıdurmanı 
dayandırmaq barədə razılıq əldə olu-
nandan dərhal sonra Ermənistan silahlı 
qüvvələrinin bölmələri ağır çaplı silah-
lardan istifadə etməklə Azərbaycan 
Ordusunun Kəlbəcər, Laçın və Daşkəsən 
rayonları istiqamətlərində yerləşən 
mövqelərini atəşə tutmaqda davam 
ediblər. Bölmələrimiz tərəfindən yalnız 
cavab tədbirləri görülüb və düşmənin 
atəş məntəqələri məhv olunub. Prezident 
İlham Əliyevin dediyi kimi, Azərbaycan 

Brüsseldə, həmçinin Moskvada və Soçidə 
aparılmış müzakirələrin davamı olaraq 
sülh gündəliyini dəstəkləyir və sərhəddəki 
son çatışmalar Ermənistanın bu danışıq-
ları növbəti dəfə pozmaq cəhdidir. 

Sentyabrın 15-də BMT Təhlükəsizlik 
Şurasında Azərbaycan– Ermənistan 
sərhədində yaranmış vəziyyətlə əlaqədar 
keçirilən iclasda Ermənistan tərəfinin 
cəfəng bəyanatlarına və hücumlarına 
əlavə olaraq, Ermənistanın BMT-dəki 
daimi nümayəndəsi Mqer Markaryan 
bəyan edib ki, guya Azərbaycan Naxçı-
van tərəfdən Ermənistana “yeni zərbə 
hazırlayır”. Azərbaycan Respublikasının 
BMT-dəki daimi nümayəndəsi Yaşar 
Əliyev isə öz çıxışında iclas iştirakçılarına 
son eskalasiya barədə ətraflı və sırf faktiki 
məlumat verərək, erməni tərəfinin uydur-
ma təhrikçi bəyanatlarına aydınlıq gətirib. 
Deyib ki, sərhəddə gərginlik postmüharibə 
dövründə fəallaşan sülhyaratma prosesini 
pozmaq məqsədilə məhz Ermənistanın 
hərbi-siyasi rəhbərliyi tərəfindən törədilib. 
Bu provokasiyalara qarşı cavab tədbirləri 
isə məhdud xarakter daşıyıb və legitim 
hərbi hədəflərə yönəlib. 

Ermənistan nümayəndəsinin 
dediklərini qətiyyətlə təkzib edən 
Azərbaycan nümayəndəsi bildirib ki, 
opponentinin uydurmalarına rəğmən, 
onun ölkəsinin Səhiyyə Nazirliyi dinc əhali 
arasında tələfat və yaralananlar barədə 
məlumat verməyib. Əksinə, Azərbaycan 
tərəfdən iki dinc sakin ağır yaralanıb. 
Yaşar Əliyev işğalçı Ermənistanın 
Təhlükəsizlik Şurasına müraciətini əsl 
paradoks adlandırıb. Bu müzakirələrin 

dövlətlərarası münasibətlərin normal-
laşdırılması ilə bağlı bütün məsələlərin 
diplomatik danışıqlar yolu ilə həllinin 
axtarılmasının beynəlxalq birlik tərəfindən 
dəstəklənən siqnalı olacağına ümid ifadə 
edib.

Bildiyimiz kimi, TŞ, xüsusilə də 
onun daimi üzvləri olan ABŞ və Fran-
sa 30 il ərzində işğalçının Azərbaycan 
ərazilərində törətdiyi cinayətlərə loyal 
yanaşmış, ağızlarına su alıb oturmuş və 
bununla da Ermənistanı Azərbaycana 
qarşı hüquqazidd qüvvə tətbiqinin 
nəticələrini möhkəmləndirməyə sövq 
etmişlər. Bu günsə həmişəkindən daha 
vacibdir ki, beynəlxalq birlik sülhyaratma 
prosesinə öz töhfəsini versin və deməli, 
onsuz da delikat olan vəziyyəti daha da 
mürəkkəbləşdirən birtərəfli hərəkətlərdən 
və bəyanatlardan çəkinsin.

Təhlükəsizlik Şurasının diqqətinə çat-
dırılıb ki, hazırda Azərbaycan Qarabağda 
və Şərqi Zəngəzurda bərpa-quruculuq 
işləri aparır, məcburi köçkünləri öz yurd-
larına qaytarmağa, bölgədə möhkəm sülh 
və etmad mühiti yaradılmasına çalışır 
(neçə-neçə erməni hərbçisi humanizm 
və xoş məram prinsipləri ilə qarşı tərəfə 
qaytarılıb), amma Ermənistan tərəfi buna 
hər vəchlə mane olmaqdadır. Münaqişə 
dövründə Ermənistan Azərbaycan 
ərazisində basdırdığı yüz minlərlə mina 
barədə dəqiq və ətraflı informasiya 
verməkdən daim imtina edir, Azərbaycan 
ərazisində piyadalar əleyhinə İrəvanda 
yeni istehsal olunmuş minalar basdırır. Bu 
hərəkətlər nəticəsində üçtərəfli Bəyanat 
imzalanandan sonra Azərbaycanın 
240-dan çox vətəndaşı həlak olub və ya 
yaralanıb. Birinci Qarabağ savaşında 
Azərbaycanın 4 mindən çox vətəndaşı, 
həm dinc sakinlər, həm də hərbçilər 
itkin düşüb. Ermənistan əsir düşmüş bu 
şəxslərin olduğu yeri göstərmir, hətta 
münaqişə başa çatandan sonra da 
irqçilik əhval-ruhiyyəsini gücləndirərək, 
beynəlxalq hüququ pozur və BMT 
Beynəlxalq Məhkəməsinin 2021-ci il 
dekabrın 7-də irqi ayrı-seçkiliyin bütün for-
malarının ləğv edilməsi haqqında konven-
siyasına açıq-aşkar etinasızlıq göstərir. 

Bəllidir ki, Ermənistan siyasi və hərbi 
təxribatlara əl atmaqla iki ölkə arasın-
da əldə edilmiş razılaşmaların yerinə 
yetirilməsindən yayınmağa, dövlətlərarası 
münasibətlərin normalaşması prosesini 
pozmağa, ikitərəfli məsələlərin həllinə 
üçüncü tərəfləri cəlb etməyə, öz ərazi 

iddialarını və revanşist məqsədlərini 
dəstəkləmək üçün gərginliyin coğra-
fiyasını genişləndirməyə çalışıb. Bu 
fonda vacibdir ki, beynəlxalq birlik 
Ermənistanın BMT Nizamnaməsinə və 
beynəlxalq hüquqazidd olan siyasətini 
və hərəkətlərini qətiyyətlə pisləsin, rəsmi 
İrəvandan öz beynəlxalq öhdəliklərinə 
dönmədən riayət olunmasını tələb etsin, 
onların yerinə yetirilməsinə diqqəti artırsın 
və xoşməramlı jest kimi dövlətlərarası 
münasibətlərin normallaşmasına nail 
olsun.

Qeyd edək ki, BMT TŞ-də Fransa 
Prezidentinin təşəbbüsü ilə müzakirə 
olunan Ermənistan-Azərbaycan gərginliyi 
məsələsi ermənilər üçün sıfır nəticə ilə 
bitdi. “Tozanaq qoparan” Paşinyanın 
və Makronun gözləntiləri baş tutma-
dı. Belə ki, BMT Təhlükəsizlik Şurası 
Azərbaycana qarşı hər hansı qətnamə 
qəbul etmədi, iclas yalnız tövsiyə xa-
rakterli çıxışlar və açıqlamalarla yadda 
qaldı. Rusiya, Çin və digər dövlətlərin 
nümayəndələri müzakirələrdə obyek-
tiv, prinsipial mövqe nümayiş etdirdilər. 
Bununla da Ermənistanın, konkret olaraq, 
Nikol Paşinyanın Azərbaycanı beynəlxalq 
müstəvilərdə və diplomatik ünvanlarda 
təkləmək taktikası iflasa uğradı. Proses 
Azərbaycanın istəyinə uyğun şəkildə so-
nuclandı və Ermənistan KTMT-dən aldığı 
“yox!” cavabının ardınca BMT TŞ-dən 
də heç nə əldə edə bilmədi. Beynəlxalq 
qurum, nəhayət, anlayır ki, onun 4 
qətnaməsini 30 il icra etməyən işğalçıya 
“yaşıl işıq” yandırsa, gözdən düşər, onsuz 
da möhkəm olmayan nüfuzu laxlayar. 

BMT və KTMT-də canfəşanlığı fiaskoya 
uğrayan Ermənistan indi də Avropa İnsan 
Haqları Məhkəməsinə ümid bağlayır. On 
illər boyunca Azərbaycanın yüz minlərlə 
insanının işğal nəticəsində pozulmuş 
hüquqlarına məhəl qoymayan Avropanın 
bu institutunun indi Bakıda həbsdə olan 
erməni terrorçuların halına yanmağa baş-
laması da ikili standartlara misaldır. Amma 
qədim qitədə haqq-ədalət tam itməyibsə, 
ermənilər bu dəfə də əliboş qalacaqlar.

Makron isə bilməli idi ki, onun 
BMT TŞ-yə sədrliyini fürsət bilərək, 
erməniyönümlü canfəşanlıq etməsi onun 
öz nüfuzuna xələl gətirə bilər. Axı, bir 
vaxtlar Azərbaycan da TŞ-nin sədri olub 
və 20 faiz torpağı işğal altında qalsa 
da, birtərəfli addım atmağı özünə rəva 
bilməyib. Yalnız dünya miqyaslı önəmli və 
aktual məsələlərin həllinə üstünlük verib 

ki, fürsətcillikdə suçlandırılmasın. Yəni 
siyasi əxlaq prinsipləri əsas götürülüb. Nə 
etmək olar, siyasi əxlaq hamıda və hər 
kəsdə olmur ki! 

BMT-nin özünə gəlincə, bu qurum 
öz mötəbərliyini bərpa etmək qayğısı-
na da qalmalıdır. Beynəlxalq struktur 
olaraq, formal bir instituta çevrilməkdən 
ehtiyat etməli, ikili standartlara uyma-
malıdır. Prezident İlham Əliyev Şanxay 
Əməkdaşlıq Təşkilatının son iclasında 
da qeyd edib ki, BMT-nin Ermənistan–
Azərbaycan münaqişəsi ilə bağlı qəbul 
etdiyi dörd qətnamə 28 ildə həyata 
keçirilməyib, hansı ki, bir sıra digər hallarda 
icra prosesləri qısa vaxt ərzində reallaş-
dırılıb. Dövlət başçımızın fikrincə, bu, ikili 
standartlara tipik misaldır və buna qarşı 
beynəlxalq strukturda islahatlar yolu ilə 
mübarizə aparmaq zərurəti meydana çıxır. 

Doğrudan da, qətnamələrin qəbul 
edildiyi 1993-cü ildən 2020-ci ilədək 
onların yerinə yetirilməsi üçün heç bir 
əsaslı tədbir görməyən BMT TŞ han-
sısa subyektiv amillərə görə, ya da 
güclü təsir altında addımlar atırsa, onun 
beynəlxalq aləmdə nə nüfuzu ola bilər? 
Elə buna görə də 2020-ci il sentyabrın 
27-də Azərbaycan növbəti erməni silahlı 
təxribatına cavab olaraq əks-hücum 
əməliyyatlarına başlayanda heç kəs buna 
qarşı dillənə bilmədi. Otuz il Azərbaycan 
torpaqlarının erməni işğalı altında qalma-
sını, bir milyona qədər qaçqın və məcburi 
köçkünün ata-baba yurdundan didərgin 
salınmasını, zəbt olunan ərazilərin baş-
dan-başa erməni vandalları tərəfindən 
dağıdılmasını, ekoloji terror aktları 
törədilməsini sükutla müşahidə edən, 
bizim haqlı tələblərimizi eşitməyən BMT 
TŞ indi birdən-birə nə yaman fəallaşdı? 
Makron yalançı erməni vay-şivəninə nə 
tez səs verdi? Elə prinsipial məsələlərdə 
bu cür birtərəfli mövqelər nümayiş 
etdirilməsinin nəticəsidir ki, beynəlxalq 
quruma inam azalıb. Aşkar görünür 
ki, neomüstəmləkəçi ölkələr BMT-nin 
mexanizmlərini nəzarət altında saxlamaq 
qəsdindədirlər. 

Yayılan məlumatlara görə, 
BMT TŞ Ermənistan–Azərbaycan 
sərhədindəki vəziyyətlə bağlı örtülü 
məsləhətləşmələrdən sonra açıq rejimdə 
müzakirələrə rəvac verilib. Amma yenə 
də alınmayıb. Deməli, haqq nazilsə də, 
üzülməyib. 

Əli NƏCƏFXANLI,  
“Xalq qəzeti”

Siyasi əxlaq hər kəsdə olmur

Məlum olduğu kimi, BMT Təhlükəsizlik Şurasına sədrlik edən Fran-
sa sentyabrın 13-ə keçən gecə Azərbaycan–Ermənistan sərhədində 
baş vermiş silahlı qarşıdurma ilə bağlı tələm-tələsik şuranın iclasını 
keçirmək təşəbbüsü göstərib. Üç gün öncə həmin iclas baş tutsa da, 
Emmanuel Makron da, iclasın təhrikçisi Nikol Paşinyan da nəticə  
etibarilə istəklərinə nail olmayıblar – TŞ Azərbaycana qarşı hansısa 
bir qətnamə qəbul edə bilməyib. 


